
	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ҮДИЙН ХАЛУУН (Югославын зохиолчдын тууж, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	АНТОНИЕ ИСАКОВИЧ

	 

	ОРШУУЛГА

	Орчуулсан С. Батбилэг

	 

	Цаазлагдагсдыг оршуулах үед серб оршин суугчдын гашуудлын цуглааныг бүү! гаргасугай.

	Булшийг чимэх, дээр нь загалмай байрлуулахыг хориглосугай. Үүнээс үндэслэн, оршуулах ажлыг зайдуухан газар гүйцэтгэвэл зохино.

	 

	Герман цэргийн генерал Бёмийн! тушаалаас. 

	1941. 10. 1

	 

	I

	Байшингуудын яндан дэмий л тэнгэр өөд өлийнө.

	Суунагласан утаа хөлдсөн юм шиг хөдөлгөөнгүй байснаа тэнгэрээр нэг цоохор хээ угалз татан замхарна. Суурин газар амьтай хөлтэйг утаа ийнхүү гэрчилнэ.

	Ууланд тэнгэрийн өнгөтэй хөхөвтөр цас харагдана. Тосгонд цайвар гэрэл газар сайгүй түгнэ. Голын цаадах байшингууд хунгар цас мөсөнд дарагджээ. Хайлаас, хонин бургасны нүцгэн мөчир дээр энд өвөлжих шувууд бараантан харагдана.

	Эндхийн хайлаас нь газар шороондоо үндсээ дэлгэж тариачин хүн нь тосгондоо суурьшсан байх бөгөөд тариачин хот орох, эргэж ирэх бүрдээ тэнгэр, хайлаас хоёр луу заавал нэг ширтэнэ.

	Үүд хаалга, саравч, зам, ер нь л германчууд руу зүтгэн дүүлсэн газар бүрдээ хар, алаг элдэв зүсмийн нохойн хүүр хөглөрөн хэвтэнэ. Тэдний зарим нь, эцсийн хүчээ шавхан тугалганд сийчүүлсэн биеэ чирсээр байшингуудын цаагуур орж навтгархан бухлуудын дэргэдэх долоогонын төгөл дунд зөөлөн нуга дээр хөшиж хоцорсон харагдана.

	Тариачид гэрээсээ гарч хотны манаачаа оршуулж булсан ч үгүй. Шөнийн хүйтэнд нохдын хүүр цантан цайж цасанд доош улам шигдсэн байна.

	Гагцхүү шуудан хүргэгч л хот руу явах бөлгөө. Үдшийн бүрийгээр гэртээ эргэж ирэхэд нь бяцхан банзан гүүрэн дээгүүр модон хөл нь торжигнохыг хүмүүс сонсож үүд хаалга, цонхоо нээнэ.

	— Цааш нь туусан гэнэ.

	— Хааш нь?

	— Бүгдийг нь «Г» вагонд ачсаныг хүмүүс харсан юм байх.

	— Хааш нь аваач аа бол?

	— Мэдсэнгүй.

	Өвлийн харанхуй дорхноо тосгоныг нөмөрч өдөртөө хайлсан цас мөстөн хөлдөнө. Хаалга үүд бүхэн хаагдаж эл хуль боллоо.

	Маргааш орой нь харуй бүрийд дахиад л модон хөлийн чимээ гарч аанай л үүд хаалга, цонхоор хүмүүс цухалзана.

	— Тэдний байгаа газрыг мэдлээ. Крагуевацад аваачсан юм байх.

	— Тийшээ яваач!

	— Нэвтрэх эрхийн бичиг өгөхгүй, тэгээд ч ер зөвшөөрөхгүй юм.

	— Чи л явмаар байна. Чи манай шуудан хүргэгч шүү дээ.

	— Тэднийг хааш нь авч явах юм бол?

	— Бүү мэд.

	— Хоол өгдөг болов уу?

	— Тэгдэг биз.

	Шуудан хүргэгч цааш алхан шахуургат худаг дөхөж очсоноо төмөр цоргоноос унжих соёо мөсийг тас цохиход тэр нь тор дээр унав. Шуудан хүргэгч модон хөл дээрээ эргэж тэнгэр дэх утаа ширтэн хэсэгхэн болсноо байшингуудын оготор хар яндангуудыг зэмлэх мэт толгой сэгсрэв.

	Зах руу нь хүйт орон жиндүүлж нөгөө цоргоны үзүүрт дахиад л цийлгэр мөсөн соёо тогтож эхэллээ.

	Баасан гарагийн тэр өдөр шуудан хүргэгч тосгоны наахна очоод гүүр гарч чадахгүй нэг хэсэг зогсов. Жаварт дагтаршсан цасан дээгүүр явахад модон хөлийн чимээ заавал гарна. Гүүр дээгүүр, харайгаад гэртээ шургаад орчхож болдог ч болоосой! Уг нь цасан дээрх үхсэн ноход харагдахаа больж харанхуй болжээ.

	Алагдагсдын нэрс бүхий дөрөв нугалж эвхсэн хуудсаа шуудан хүргэгч бээрсэн хуруугаараа халаасандаа тэмтрэн сахалд нь барьцалдан хөлдсөн мөсийг шувтран үдшийн харанхуйд бүдгэрэн харагдах нүцгэн улиасыг дэмий л ширтэн зогсов. Тэгж тэгж модон хөлийн хяхтнах дуунаар цонх хаалга нээгдэж нүд, ам хамар нь ялгагдахгүй толгойнууд бүрэнхийд сүүдгэнэв.

	— Тэд хаана байна вэ?

	— Хэлээ залгичихаа юу? Хэлээч!

	— Тэд яасан бэ? Дуугараач!

	— Байхгүй болсон.

	— Бүгд үү?

	— Энэ жагсаалтад бүгд байгаа. Албан ёсны баталгаатай.

	— Нэг л өдөр үү?

	— Нэг л өдөр бүгдийг нь.

	— Хэзээ тэр вэ?

	— Уржигдар.

	— Шарилыг нь авчрах юм болов уу?

	— Гуйсан, өгөхгүй юм билээ. Бүгд буудуулсан, нэрс нь энэ байна гэсэн. Дээд командлалынх нь шийдвэр юм байх.

	Шуудан зөөгч голын дэргэдэх гэр лүүгээ нарийн гудамжаар уруудаж явав. Төмөр цоргоноос аанай л мөсөн соёо төмөр торонд тултал унжиж байлаа.

	Хэн нь эхлээд гарсан нь бүү мэд, тэр энэ гэсэн юм байгаагүй биз, хүрз зээтүү барьсан олон хүн зэрэг гарч ирсэн байлаа. Тэд дуугүйхэн нүх ухаж сэгсгэр нохдын хүүрийг эргүүлж тойруулан өөрсдийнхийг хайна.

	Далбайж унжсан том чихтэй хар нохойн хуцах дуун ойр хавийн толгод, голоор нэг цуурайтдаг сан.

	Саарал нохой төдий л том нохой биш билээ. Шилүүснийх шиг шовх соотон чихтэй хавирга яс нь ёрдойсон, онигор хар нүдтэй чанга дуутай, ямагт ярзайж явдаг энэ нохой ногоон шинелийн тасархай зуугаад үхжээ. Тариалангийн талбай залгадаг тосгоны захад буудуулаад тэндээ хэвтэнэ.

	Тугалынх шиг зантгар толгойтой том алаг эр нохой хуайсын дор хэлээ унжуулан хэвтэх дуртай сан. Дэргэдүүр нь өнгөрөх хүүхдүүд хэл дээр нь эрдэнэ шиш тавихад мэхлэгдсэнээ мэдээд архирдаг байжээ. Лагс том биетэй энэ доголон нохой юм шиншлэхээр зүтгэсэн бололтой, хамгийн түрүүнд алуулсан байв. Урьд нь Живаныг дагаж ямагт яармагт очдог байж билээ.

	Нохдыг үхлээ олсон тэр газар нь булж байлаа. Нүдээр нь өтгөн хар үс ургасан багахан нохой хонин сүргээсээ зайдуухан явдаг, шаардлагагүй дэмий хуцдаггүй их дайчин нохой байсан юм.

	Байшин хашаа, бухлуудын дэргэдүүр дэнгийн гэрэл сүүмэлзэж том ширхэгт цас нохойн үс ноосон дээр буусаар яваандаа цасан хунгар болно.

	Одоо хүмүүсийнхээ тухай бодох цаг нэгэнт болжээ.

	Дэнгийн бүдэгхэн гэрэлд тариачид, нохойн хүүрийн сүүдэр уртсан харагдаж, хааяа хэн нэг хүн ганц хоёр үг дуугарах боловч ихэвчлэн дохио зангаагаар харилцаж зөвшөөрсөн сайшааснаа хөмсөг хамрын хөдөлгөөн зэргээр илэрхийлнэ. Ийнхүү тариачны үг хэлгүй хэлэлцээ явагдав.

	Хэн анх хайсны шон сугалж загалмай хийсэн нь бүү мэд. Тэр шөнө олон хүн загалмай хийсэн байв. Зарим нь тэр дороо буудуулагсдын нэрийг улайсгасан төмрөөр славян үсгээр загалмайн дээр төөнөж сийлсэн байлаа.

	Эмэгтэйчүүд үүдэндээ модон уур гаргаж чанасан буудай нүдэж будаалгын идээ бэлдэж эхлэв.

	 

	 

	II

	Үд дунд дээвэр дээрээс цас хайлж байшингуудын хана туурга уруу урсав. Цас бараантан яндангийн хавийн дээврийн ваар хөө тортогт харлажээ.

	Сүмийн гурван хонх дуу дуугаа авалцан дүнгэнэж хүмүүсийн сэтгэл зүрхийг шимшрүүлэн өтгөн мананд дуу нь бүдгэрсээр замхарна.

	Комендантын үүдэн дэх герман цэргийн харуул ээлж сольж, харуулын цэрэг төмөр малгайгаа зассанаа минчийж улайсан чихээ үрж гарав.

	Гудамжны эхэнд гашуудлын жагсаалын түрүүч гарч ирэв. Тэргүүнд нь тариачны хувцастай Иеремия алхлах бөгөөд түүнийг гагцхүү урт үс сахлаар нь шашин номын хүн гэж танихаар ажээ. Өндөр бөгөөд бөгтөр нуруутай түүний ганхалзан алхлахад хар сахал нь харганын бут шиг ёрдойн чихээ тултал ургасан үс сахлаас нь уур савсана. Баруун гартаа тэр эр монтгор хамартайгаа чацуу төмөр загалмай барьж явна.

	Ойгоос хугалж авсан мод зүүн гартаа барьж гашуудлын жагсаалыг араасаа чирч яваа мэт загалмай руугаа урагш бөгцийн алхана. Түүнээс хагас алхмын зайнд шуудан зөөгч гартаа цайны газраас авсан цар таваг дээр нэрс бүхий цаасыг чулуугаар даруулан барьж хойноос нь хазганан гэлдэрнэ. Тэр зүүн хөл дээрээ суун тусан доголно.

	Тэдний араас арван долоон шарилын муруй саруй янз бүрийн загалмай дагалдан шинэхэн хальсалсан модны үнэр гудамжаар нэг үнэртэнэ. Цэргийн амьд оршуулгын газар л гэмээр аж. Загалмайг тосгонд үлдэж хоцорсон эрчүүл барьжээ.

	Загалмай дээр дугуйн тосоор Живадин Иеремич, Павле Живич, Светозар, Костич гэх зэргээр нэрс бичжээ.

	Холилдон ганхалзах загалмайнууд бие биесээ халхлах бөгөөд хааяа хоромхон зуур загалмай дээрх нэр үзэгдэнэ. Зарим загалмай дээр үлдсэн хэдхэн тэрэгнээс авсан будгаар шар, ногоон өнгөөр славян үсэг бичсэн байх бөгөөд зарим нь хүрэнтэн харагдах нь улайсгасан төмрөөр нэрс төөнөн бичсэн нь тэр ажээ.

	Гараа алдалж булшлагдахад бэлдэж хөлөө хавсарсан хүн мэт харагдах загалмайнуудтай цэргийн бяцхан гашуудал алхалсаар л...

	Загалмайнуудын араас даарч бээрсэн, чих нь улайсан, нус нулимс нь гоожсон хүүхдүүд арван долоон будаалгын тавгийг барьж явах бөгөөд түүнд нь харин ёотонгоор хийдэг орой л байхгүй байв.

	Таваг бүрд нэг нэг лаа зоосон нь энд тэнд бас загалмайны ёроолд ч сүүдгэнэн ганц нэгээр унтрахад шингэхэн утаа суунаглана. Тэгэхэд нь удган бөө шиг хар хувцастай гурван эмэгтэй гүйж ирж дахин асааж амандаа нэг юм бувтнан хүүхдүүдийн мөрнөөс нь сэгсчинэ.

	Манан сийрэгжиж байшингуудын намхан тагт дээвэр доогуур шургална. Одоо жагсаал бүхлээрээ харагдах болж түрүүч нь суурины төв гудамж руу шаантаг мэт зүсэн орлоо.

	Хайлсан цасан дээгүүр зөөлөн ултай гутлаар гишгэх нь үл сонсогдох бөгөөд найрал дуучид ч, санваартан ч харагдахгүй, дуулах ч хүнгүй. Ер оршуулгын үед сонсогдох гаслант орь дуу ч үл сонсогдоно. Харахад суурины захад орших оршуулгын газар луу зүгээр л явж буй хүмүүс гэмээр.

	Хонхоч хонхны оосроос дугтрахад хонхны дуу хадан энэ дуутай Иеремия алхаа нийлүүлэх шиг, араас нь будаалгын идээ барьсан хүүхдүүд, загалмай барьсан хүмүүс дагалдана. Лаанууд улалзан байснаа унтрахад эмэгтэйчүүд дахин асаана.

	Иеремия загалмайгаа улам дээш нь өргөж дэргэдүүр нь хүн өнгөрвөл түүн рүү хандан эргэнэ.

	Наймаачин, гуталчин хоёр тааралдаад нас нөгчигсдийг хүндэтгэн байшингийн хананд наалдаж малгайгаа авч мэхийв.

	Тавагтай идээний хойноос нөгчигсдийн таних тэмдэг төдий болох цэргийн, хуримын, яармаг дээр авхуулсан янз бүрийн гэрэл зургийг модон пайз утас шаглаж оёсон дэрэн дээр авч явна.

	Их бууч Митар Швабичийн зураг дээр зурагчин хөмсгийг нь засаж хацрыг нь будсан байх бөгөөд цэрэг малгай доороос нь их бууны сүмбэ шиг ширүүн халимаг ёрдойно.

	Янко Сврзич яармаг дээр шар айрагтай торхны дэргэд бурхан багштай тулгаж байгаа мэт аягаа өргөн инээмсэглэн байна. Тэгэхэд тэр үнээгээ худалдсан билээ.

	Дараа нь Живадины хөрш малгайг нь таяг модонд углаад явахад нь малгай нь савлан эзэн нь ар шил нь татсан мэт хойшоо гэдийн, эзэн нь үнээний дэлэн үзэж байгаа мэт хажуу тийшээ хэлтийнэ. Их данхар толгойтой хүн байсан аж.

	Бас нэг цэргийн зураг дээр хоёр хүн байх бөгөөд нэгийг нь яарч тэвдэн дарсан байна. Тэр нь олзонд амьд яваа аж.

	Нэг бүсгүй шар, цагаан, улаан өнгийн утсаар чимсэн нарсны мөчир барьж явна. Түүнээс нь үүргэвч цүнх, саравчтай малгай өлгөсөн байх нь гимназын сурагч Радоегийнх юм.

	Уй гашуудалдаа нүүр нь үрчийж хорчийсон эмэгтэйчүүд манан залгин залгин чимээгүй мэгшин уйлж жагсаалынхан дуу шуу ч үгүй урагшилна. Иеремия алхалсаар, гудамжаар хонхон дуу хадсаар л.

	Комендантын үүдэнд зогссон герман цэрэг винтов буугаа буулгаад номхон зогсов.

	Иеремия загалмай барьсан гараа урагш сунган эргэхэд нас барагсдын эд юм, будаалгын идээ, загалмай тэргүүтнийг барьж явсан хүмүүс бүгд тэр зүгт эргэв. Нэг хүүхэд барьж явсан идээгээ цасанд унагасан тул жагсаалынхан түр саатан зогсов.

	Цаахна нь «Тариачин» кафе, гимназын урт барилгын хавьцаа тус тусын ажил хэргээр явж буй эрэгтэйчүүд, хоол хүнсний уут сав барьсан авгайчуул эгнэн зогсох бөгөөд эрэгтэйчүүд малгайгаа аван эмэгтэйчүүд олон загалмай хараад айн цочиж загалмайлан мөргөж алчуураа гарган нулимсаа арчина. Оршуулгын газар гудамжинд гарчээ.

	Иеремия хүн болгоныг нугдайн ширтэж төмөр загалмайгаараа завсар зайгүй дохин цааш гэлдэрнэ. Араас нь шуудан зөөгч нэрс бүхий цар тавгаа чанга атгасаар догонцоно.

	Хүмүүс нойтон цасыг лаг шавар болтол гишгэлэн цааш цувсаар...

	Шинэ хуучин янз бүрийн хүрэм саваанд угласан нь салхинд хүлхийж ханцуй нь дэрвэлзэнэ. Амь үрэгдсэн эрчүүдийн тэр хувцас түмэн нөхөөс болж шивх өтгийн үнэр шингэсэн, гурил будаа наалдаж онгож гандсан байна.

	Урт банзанд цагаан цамц хадаж хүзүүгээр нь дулаан ороолт ороож каракуль малгай угласан байх нь Милегийнх ажээ. Хөөрхий тэр тосгоны ганц ганган залуу байсан юм.

	Дэргэд нь яваа тариачин гартаа барьсан харуулыг хааяа толгой дээрээ өргөн явах нь тагтаа нисгэх гэж байгаа хүн гэлтэй. Энэ харуул бол мужаан Мичигийнх ажээ. Хөөрхий тэр тосгоныхны ширээ сандал, өргөн орыг дархалдаг сан.

	Туг хиурын араас нөгчигсдийн ар гэрийнхэн, төрөл төрөгсөд нь, тосгоныхон нь явна. Хөгшчүүл шүдгүй амаа шамшийлган нүдээ онийлгож маани уншин явах агаад хорчийсон биетэй тэдний цацагт хяруулынх шиг улайсан нүднээс нь дусал нулимс ч үл гарна.

	Жагсаалын адагт маанаг Перча илжиг унан явах бөгөөд ганцаараа үлдэхээс айж цуг яваа ажээ. Тэрээр хавчуур малгайгаараа манан утгах гэсэн мэт даллан явна. Эцэст нь ядраад гараа цээжиндээ зөрүүлэн илжигнийхээ чихэн дээгүүр шүлсээ хаяна. Тэгснээ байшингуудын яндан руу хялайж илжигнийхээ гэдэс доогуур хөлөө гозолзуулна.

	 

	 

	III

	Оршуулгын газар байх цас, чулуу, газар шороо, ер нь бүх юм нам гүм, салхигүй.

	Гэнэт арван долоон удаа цохилох бүдэг дуу гарав. Тэгснээ дахиад бүр нэг зэрэг арван долоон удаа, бүүр тэгснээ буун дуу мэт уван цуван цохилох сонстож, газар шороо хяхтнан загалмай зоогдоно.

	Алсхан хэц газар хэсэг загалмай нэмэгдэж оршуулгын газар уртаашаа тэлж тэр хавьд нам гүм болов.

	Гэтэл авгайчуулын түрүүч нь,

	— Хайран хүү минь, газрын хаана... гэсээр орь дуу болов.

	Эмэгтэйчүүд шарил дээр элгээрээ унаж харчуул малгайгаа аван хааяа нэг загалмайлна. Иеремия шарил болгоныг тойрч төмөр загалмайгаар адислан «мангаалам аа» гэхээс өөр юу ч үл дуугарна. Эмэгтэйчүүд нам дуугаар гашуудлын дуулал гуншин аялж байснаа хэн нэгнийхээ орь дуу тавин уйлахад бүгд зэрэг чимээгүй болцгоож тэгснээ өөр зуураа юм хэлэлцэж буй мэт дахин аяархан дуулалдана.

	— Хараал идсэн золигууд!

	— Нарт хорвоод жаргал бүү үзээсэй!

	— Ийм амьтад үүнээс хойш бүү төрөөсэй!

	— Хөл доорх хөрс нь хуйхлагдаасай!

	— Толгой дээр нь зовлон минь бууг! гэх зэргээр хараал зүхлийн үгс, уйлаан орилоон чихнээ хадна.

	Харчуул толгой гудайлган дуугүй зогсож, хараал зүхлийн заримыг даган давтаж загалмайнуудыг аль хэзээ байрлуулж зоочхоод, хаяаг нь шороогоор манаад одоо хийх юмаа олж ядан дэмий л хөл сэлгэн зогсоцгооно.

	Наймаачин Василий үнэртэн илгээснийг шавар бойпорт уугиулаад шарил, бин, шарсан дэгдээхэй, дарс тэргүүтнийг ариутгахад ариухан үнэр нь хамар цоргиж нүд загатнуулан эмэгтэйчүүдэд хүч тэнхээ нэмнэ.

	— Хараал идсэн золигууд!

	— Тархи толгой нь хатги хамуунд баригдаасай!

	— Гар хөл нь тасарч унаасай!

	— Наранд тархиа шаруулж гэр орон нь галд шатаасай!

	— Гал усгүй болж гол горхи нь ширгээсэй!

	— Насаараа хад чулуу гишгэж яваасай!

	— Мангаалам аа!

	Тэнэг мангуу Перча илжиг унасан хэвээр зөөлөн ултай ханзарсан гуталтай хөл нь газар шүргэнэ. Хөөрхийг хэн нэг нь хооллосон бололтой тос болсон эрүүний сахал нь гялтганана. Даарч бээрсэн бололтой малгайгаа авахаа больж сая тэнгэрээс буусан мэт орчин тойрны хүмүүс, цагаан загалмай зэргийг гөлрөн ширтэнэ.

	Лааны тос хийдэг Жёка лаа өгүүлсэн байв.

	— Болиоч, хүүхэд дарс уух биш.

	Жаалхүү лаа асаагаад тарааж өгнө.

	Загалмайнуудын ёзоор нь хэртэй гараар барьж харлуулсан мэт харлаж тортог болжээ.

	Асгаж цутгасан дарс, хайлсан лааны тосны үнэр тархана. Эмэгтэйчүүд алчуураараа нулимсаа арчицгааж, хүжийн үнэр, лааны тортог ханхална. Нарс моднуудаас цас унаж хүмүүсийн зах хүзүү рүү ороход тариачид үл тоон гөвж загалмайнуудыг гөлрөн ширтсэн хэвээр.

	Эмэгтэйчүүд уйлж гашуудсаар байгаад эцэж, үхэгсдэд хэлэх үг ч үгүй болж, тэргүүнээ загалмай дээр гудайлган сүүлчийн маани мэгзмээ шивнэнэ.

	Иеремия шарилуудыг дахин нэг тойроход тэндээс тарцгааж хэсэг хэсгээрээ зам үл харгалзан хээр цасан дундуур улиаснуудынхаа зүгт шууд алхацгаав.

	Перча л булшин дээр илжигтэйгээ үлдэж илжиг нь эзгүй болсон оршуулгын газраар нэг орилоход сая дутуухан ухаанаа нэг гүйлгэж хот руу хөдлөхөөр шийдэв.

	Гудамжны голоор яваа Перча аанай л малгайгаараа манан утган явснаа хүйтэн болсон тул малгайгаа нүдэндээ тултал даран өмсөв.

	Германчууд комендантын үүдэн дэх харуулыг хүч нэмэгдүүлжээ. 

	Гэдэс гарсан Перча нозоороод хааяа нусаа арчин цэргүүд рүү гөлийнө.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

